
Die Kerstyd wat voorlé, is 'n tyd van liefde en vreugde, maar ook 'n tyd van
gee. Kersgeskenke speel 'n belangrike rol en kom in vele vorme. Ons gee
graag geskenke omdat ons ander wil bederf, maar ook om ons waardering
uit te druk vir wat hulle vir ons beteken.

Wanneer ons die Kersverhaal lees, word ons opnuut herinner aan die Groot
Geskenk wat ons ontvang het. Die geboorte van Jesus Christus in 'n stal in
Betlehem het ons van kleins af bekoor. Die wyse manne het geskenke vir Hom
gegee: goud, wierook en mirre om hul toewyding aan God te betoon.

Kersfees word nérens in die Bybel as 'n spesifieke feesdag genoem nie, maar
Jesus se geboorteverhaal is prominent in die Evangelies van Matteus en Lukas.
Op ander plekke in die Bybel word daar ook na Jesus se geboorte verwys.

Want 'n Kind is vir ons gebore, 'n Seun is aan ons gegee; en die heerskappy is op sy
skouer, en Hy word genoem: Wonderbaar, Raadsman, Sterke God, Ewige Vader,
Vredevors (Jes 9: 5, AFR53).

Wanneer ons bely dat Jesus Christus die middelpunt van ons geloof is, moet Hy
ook die middelpunt van ons feesvieringe wees. Om hierdie Kerstyd betekenisvol
te vier, het ons die geleentheid om ander te herinner aan die Groot Geskenk.

Want so lief het God die wéreld gehad, dat Hy sy eniggebore Seun gegee het, sodat
elkeen wat in Hom glo, nie verlore mag gaan nie, maar die ewige lewe kan hé (Joh
3:16, AFR53).

Ons het elke Kerstyd, en eintlik elke dag, die wonderlike geleentheid om
eerstens die geskenk van God se liefde uit te deel aan ander wat dit nodig het.
Ons het ook die geleentheid om hierdie Kerstyd ‘'n geskenk van hoop te gee
waar hoop ontbreek.

Kyk verder as jou familie en vriendekring en raak betrokke waar jy 'n verskil kan
maak met jou tyd en teenwoordigheid. Die behoeftes in ons samelewing klop
aan ons elkeen se deur.

Sien God raak in die mense wat jou pad daagliks kruis — skyn jou lig en laat jou
manier van lewe hulle nuuskierig maak, sodat hulle ook deel wil wees van God se
koninkryk hier op aarde.

En nou bly geloof, hoop, liefde - hierdie drie; maar die grootste hiervan is die
liefde (1 Kor 13: 13, AFR53). Ons as gelowiges leef met die kennis van geloof
in Jesus Christus, en die kennis van hoop en liefde. Nie almal het hierdie
kennis nie en dit is 'n opdrag om die boodskap van geloof, hoop en liefde uit
te dra in hierdie wéreld.

Wie sien die mense in jou raak? Laat jy voetspore van hoop, liefde en omgee agter
waar jy betrokke is? Hulle sien God in jou raak waar jy uitreik en God se liefde
bevestig, 'n liefde wat lei tot hoop, en hoop wat oorspoel in geloof!

Mag ons gebede, woorde en dade, hoe groot of klein of gering ook al, 'n impak
hé om die ware gees van Kerstyd oop te sluit, sodat ons ander opnuut kan
herinner aan die Grootste

Geskenk van alle tye! Mari-lizé Beukes, voorsitter NHSV Hoofbestuur

Amptelike mondstuk van die NHSV

STREEKBYEENKOMSTE

Noord-Transvaal

Trudie Joubert, voorsitter

Almal vertrek vroegoggend en daar is 'n lekker opgewondenheid in die
lug. Dit is reeds warm en die lugreéling in die motor word op koel gestel.
Toe ons oor die berg gaan so halfpad na Polokwane, hang daar egter 'n
lieflike wolkombers voor ons. Dadelik word baadjies aangetrek, maar

dit demp nie ons opgewondenheid nie! Ons word, soos altyd, hartlik
ontvang en dit voel soos familie wat ons lanklaas gesien het. Dit is nou
maar een ding van die platteland - gasvryheid met liefde, en by NHKA
Welgelegen is dit daar in oorvloed.

Dit gons by die registrasietafel, en rondom die moerkoffiekan word
heerlike tuisgebakte beskuit genuttig. Die dames groet en kuier
behoorlik onder mekaar. Té gou word ons aangekeer om met die
verrigtinge te begin. Ons is spyt dat ses van die 15 takke verskoning
gemaak het en ons voel jammer dat hulle hierdie wonderlike samesyn
misgeloop het.

Die byeenkoms begin met samesang, waarna ds Zilcha Mostert almal
verwelkom. Dr Barry en Rensché van Wyk word spesiaal verwelkom.
Altyd lekker om die manlike geslag ook by ons te hé, veral as hulle so
mooi kan sing soos dr Barry! Ds Lana van Rensburg open die byeenkoms
met Psalm 91 en gebed.

Nadat die vergadering suksesvol afgehandel is, betree die NHSV se
Hoofbestuurslid, Sanet van Wyk, die vloer. Sy dra 'n groeteboodskap

van Mari-lizé Beukes oor. Rozelda is ook teenwoordig en word aan almal
voorgesel - nou weet ons ook hoe lyk die gesiggie agter die mooi stem.
Dit is met groot heimwee dat Sanet hier in Limpopo kuier, sy was immers
jare lank in die Messina-gemeente.

Nadat Corli van der Linde die bedankings hanteer het, word ons spreker
van die dag aan die woord gestel, die nimlike EImien Botha. Sonder om
te skroom val Elmien weg oor wie is wie met Skoene met attitude! Ons
lag ons stres en bekommernisse skoon weg. S6 gee sy ook 'n positiewe
uitkyk om mense te aanvaar net soos hulle is. En dat ons nié soos 'n
ander moet probeer wees nie. Dra maar liewer jou eie skoene met
pizzazz! Ons moet tog maar altyd tyd maak om te lag vir ontspanning -
al is dit soms vir onsself.

Na die ontspanne lagsessie besoek ons die streke se stalletjies waar
pragtige voor-geliefde aandrokke, kreatiewe geskenkies, oorbelle en
gebak te koop is.

Die verrigtinge word afgesluit met die NHSV lied en 'n tafelgebed deur
ds Mostert, en daarna geniet ons 'n ligte middagete. Die middagete is
verfrissend “anders” - verskeie soorte geregte in klein bakkies te kus en
te keur. En natuurlik, die nageregtafel wat regstaan met die heerlikste
soete verleidings.

Ons sien uit na die Nasionale Kongres wat van 26 tot 28 Junie 2026
in Pretoria gaan plaasvind met die tema Nogtans sal ek jubel. Hartlike
Bosveldgroete vanuit die Noord-Transvaalstreek!

STREEKBYEENKOMSTE

Vaalrivier Sonet Benson

Almalis geniaal. As jy 'n vis beoordeel op grond van hoe hy 'n boom klim, dan
sal hy sy hele lewe lank glo hy is dom. (Albert Einstein)

Lees is nie net belangrik vir 'n kind se akademiese ontwikkeling nie, maar
ook vir psigiese en persoonlike groei. So leer ons op 27 September 2025 by
die Vaalrivierstreek se byeenkoms te Gemeente Deo Volente in Sasolburg.
Agnate Groveé, oudioloog en spraakterapeut, het kom gesels oor die
voordele van lees vir die ontwikkeling van 'n kind.

Om op 'n vroeé ouderdom stories te hoor en te volg in boekies wanneer

'n volwassene vir 'n kind lees, het 'n groot invloed op die kind se
begripsvermoé en sy of haar algemene kennis. Dit sal later 'n belangrike rol
speel in die kind se akademiese vordering. Kinders se onvermoé om goed te
kan lees, vererger veral as hulle komplekse inligting moet verwerk.

Selfoongebruik is 'n groot negatief in die ontwikkeling van kinders. Die
wydte van die oogspan wat nodig is om op die klein skerm van 'n selfoon te
lees, is net sowat 'n kwart van 'n normale A4-bladsy. Geen wonder kinders
lees al swakker nie. Niemand kan die Comrades-marathon voltooi deur net
daagliks 'n paar 100 meter te hardloop nie. So kan 'n kind se oogspan ook
nie leesfiks raak op selfoonboodskappe of Instagram-stories nie.

Lees en stories veroorsaak dat Einstein se vis bome kan klim wat andersins
nie vir hom toeganklik sou wees nie.

In kontras met kindwees en lees, het Andries Pretorius ons daarna laat
dink aan die uitdagings van oudword. Ons is in generasies ingedeel, wat
reeds 'n uitdaging is. Wie durf nou 'n vrou na haar ouderdom vra? Elke
generasie se uitdaging ten opsigte van oudword verskil. Watter sake moet
bestuur word om oudword te hanteer? Loopbaan, finansies, gesondheid,
geestelike gesondheid, verantwoodelikheid teenoor afhanklikes, was van
die uitdagings wat genoemis.

Van die statistieke wat Andries met ons gedeel het, was die volgende:

e Asjyop 65 jaar aftree, gaan jou pensioen voldoende wees vir nog 65
jaar?

e Die mense wat 200 jaar oud en selfs ouer gaan word, is reeds gebore.

50% van die NHKA se lidmate is ouer as 60 jaar.

Is dit haalbaar vir bejaardesorgsentrums om inwoners 50 jaar lank te

huisves?

Dit laat die vraag ontstaan hoe ons as kerk die ouerwordende persone gaan
bly versorg met die verandering in omstandighede.

Ds Yvette Scholtz het vroegoggend aan ons met 'n Wandel in die Woord-
sessie bevestig dat ons elkeen anders en uniek is, maar elkeen juis op haar
unieke manier uitdagings aanvaar. Daarom kan ons as ouers, grootouers en
lidmate ook die uitdaging van ons kinders se ontwikkeling en van oudword
aanpak en oplossings daarvoor vind.

Die dames van Deo Volente het ons elkeen hartlik ontvang en bederf met
pragtig gedekte tafels, geskenkies en heerlike kos.

LAG, LIEFDE EN 'N FEES VAN HEERLIKE KOS
Edna Ras

Watter onvergeetlike oggend by die NHSV Damesoggend Saterdag

25 Oktober hier in Nigel! Die saal was vol lag, warmte en geselligheid.
Die saal en tafels was pragtig versier met vars groente en vrugte, 'n
kreatiewe en kleurvolle tema wat perfek by die lente pas. Alles was
nuut, vars en lewendig, 'n herinnering aan God se groot skeppingswerk
en sy vermoé om alles weer nuut te maak. Ons was besonder
bevoorreg om Willie Strauss as gasspreker te hé. Met sy humor,
eerlikheid en insig in die lewe het hy die dames laat skaterlag en
heerlike wenke gegee om kosmaak weer lekker te maak en sommer
die hele saal met positiewe energie te laat bruis. Na die praatjie en
sang het almal 'n heerlike bord gekookte boerekos geniet, kos wat
met liefde gemaak is. Die vars groente en vrugte op die tafels is daarna
aan die dames verkoop, en dit wat oorgebly het, is met liefde aan die
kinderhuis geskenk. Ons het juis Oktobermaand gekies omdat dit die
mooiste maand van die jaar is. Dit is die bewys van lewe, om vars te
begin en ons te herinner aan God se goedheid en liefde vir ons.







GEMEENTENUUS

NHKA WESKUS: DANKBAARHEIDSFEES 26 OKTOBER 2025
Christie Bloem

Oktober is Dankbaarheidsmaand by ons gemeente aan die Weskus. Elke
Sondag preek ds Manda le Roux oor 'n tema wat handel oor dankbaarheid,
en op die laaste Sondag is dit ons Dankbaarheidsfees.

Hierdie jaar het ons besluit: Wat is 'n fees sonder lekker kos en kuier?
Die NHSV het die voortou geneem en die beplanning het vinnig in plek
geval. So kon ons gemeente op 'n tipies winderige

Sondag né kerk bymekaar kom
en behoorlik feesvier.

Natuurlik het die tafels
gekreun onder al die
lekker disse enin

die saal was daar 'n
aangename gedruis
van stemme wat wys
daar word heerlik
gekuier en gesels.
Weer eens 'n bewys
dat lekker kos en
kuier 'n gemeente
bymekaar hou.

NHSV LAER SUIDKUS - VROUEDAG-ONTBYT
Dalene Pieterse, voorsitter: Laer Suidkus

Die NHSV Laer Suidkus het 'n gesellige ontbyt vir dames uit die gemeente
en gemeenskap aangebied op Vrouedag, Saterdag 9 Augustus 2025.

'n Feestelike geleentheid is in samewerking met die Anns van die

Rotary Club of Shelly Beach in die kerksaal aangebied om vroue in

die kerk, in die gemeenskap en in die algemeen te onthou en te vier.
Vanessa Howard-Tripp, 'n bekende dame aan die Hibiscus-kus waar die
gemeente geleé is en bekend vir haar baanbrekerswerk in terme van
gemeenskapsdiens, het as gasspreker opgetree. Hierdie dag was werklik
'n geleentheid om te onthou. Ons sé dankie aan ons vroue in elke plek
waar hulle werksaam is en dien.

DINK OOR WAT JY DINK

Arbeidsterapie

Emmé van Niekerk, arbeidsterapeut

Ai, maar jy’s alweer lomp vandag.

Jy moet vinniger maak.

Hoekom sukkel jy so... jou brein vat ook nie vandag nie.

Alweer!

Sterk mense moenie vra vir hulp nie.

Wat gaan die mense sé?

Wat as jy dit nie regkry nie?

Dis nie jou ding daai nie.

Moet eerder nie probeer nie.

Jy gaan nie daarvan hou nie.

Jy kan nie nou rus nie, ander mense maak staat op jou.

Jy mag nie foute maak nie, alles moet perfek wees.

Jy’s net 'n las vir die mense rondom jou.

Hulle dink jy's simpel.

Dis onmoontlik — gee liewers op.

Dit gaan alweer een van daai dae wees!

Hoeveel van hierdie, of soortgelyke stellings, vind hul weg tot in
jou gedagtes elke dag? Ja, dis nogal harde stellings, en dinge wat jy
waarskynlik nie sommer vir ander mense sal sé nie, maar ons sé dit maklik

vir onsself...

Be careful how you talk to yourself, because you are always listening. (Lisa M
Hayes)

Dink 'n bietjie hieroor na — ons is konstant besig om te dink. Ons sé nie
noodwendig alles hardop nie, en die mense rondom ons weet ook nie van
alles wat in ons gedagtes aangaan nie, maar jy “hoor” daardie gedagtes/
dinge wat jy vir jouself sé (selfspraak), en elkeen daarvan het 'n invloed op
hoe jy voel en op jou gedrag, maar ons kom later hierna terug.

My pa sé altyd dat 'n mens “die ding tussen jou ore” moet gebruik,
wanneer hy na jou brein verwys. Ek dink dis een van die ongelooflikste
ingenieurswerke wat daar is — beslis deur die Meester-ingenieur
ontwerp. Op 'n primitiewe vlak wil ons breine ons veilig en gemaklik
hou, en ons beskerm teen gevaar (dis onder andere hoekom ons tog

NHSV Tema 2025: ...want ek weet op wie ek vertrou... (2 Timoteus 1:12)

DINK OORWAT JY DINK

Arbeidsterapie

so maklik redes vind om moeilike dinge uit te stel). So dis heeltemal
“normaal” om negatiewe selfspraak te hé met tye — dis deel jou

brein se oorlewingsmeganisme. Maar op 'n ander, hoér vlak, het die
menslike brein die vermoé om onder meer beplanning, besluitneming,
probleemoplossing en selfbeheersing baie beter te doen of toe te pas as
wat ander diere kan. Ons het dus die vermoé om ons gedagtes te herken
of raak te sien, dit vas te vang of te ondersoek, en dan te verander as dit
nodig is. Ons hoef dus nie vas te haak by hierdie negatiewe selfspraak nie,
ons kan dit omsit in ander gedagtes.

In Spreuke 4: 23 (AFR83) lees ons: Wees veral versigtig met wat in jou hart

omgaan, want dit bepaal jou hele lewe. Romeine 12: 2 sé:...maar laat God
julle verander deur julle denke te vernuwe. En Kolossense 3: 2 vermaan ons
ook: Rig julle gedagtes...

Kognitiewe gedragsterapie is 'n benadering in die sielkunde wat spesifiek
op 'n mens se denke fokus. Dit beskryf die impak van of wisselwerking
tussen 'n mens se gedagtes, emosies en gedrag, en sluit tegnieke in om

'n mens se denke anders te bestuur. In Engels word daarna verwys as die
ABC: (A) Activating event; (B) Beliefs; en (C) Consequences.

Kom ons maak dit prakties:

Jy stap by iemand verby en die persoon groet jou nie. Hierdie is die
situasie waarin jy jouself bevind (A). Dan volg daar verskeie gedagtes
hieroor, byvoorbeeld: Hoekom is die persoon kwaad vir my, wat het ek
verkeerd gedoen? (B). Dit lei dan na (C) waar jy moontlik seergemaak of
verwerp voel (emosie), en volgende keer as jy daardie persoon sien,
kontak sal wil probeer vermy (gedrag).

Viriemand anders mag dieselfde situasie dalk anders uitspeel.
Byvoorbeeld: Jy stap by iemand verby en die persoon groet jou nie (A).
Dan volg daar 'n gedagte: Hy't seker nie 'n goeie dag vandag nie, of het
my net nie gehoor nie (B). Dit lei na 'n ander uitkoms (C) waar jy steeds
selfversekerd voel (emosie) en jou normale gang gaan (gedrag).

In beide hierdie voorbeelde is die situasie (A) presies dieselfde. Die verskil
het eers by die denke (B) gekom, en dit lei dan na verskillende uitkomste (C).

benadering en dit help my steeds daagliks om
moeilike situasies of emosies te hanteer, want ek het

baie maal geen beheer oor die situasie waarin ek my
|DIE REGTE PAD bevind nie - ek kan nie beheer of my dag volgens

my plan gaan verloop nie, hoe ander mense teenoor
my gaan optree nie, of watter nuwe uitdagings
skielik hul verskyning gaan maak nie. Ek kan egter
wel die effek wat die situasie op my emosies en
gedrag het bestuur, deur bewus te wees van “wat
tussen my ore aangaan”.

November/Desember 2025



DINK OORWAT JY DINK

Arbeidsterapie

Probeer dalk hierdie selfondersoek vir die volgende paar dae:

Wees 'n bietjie meer sensitief vir of ingestel op watter emosies jy deur

die loop van die dag ervaar en wat as “oorweldig” of “angs” of “woede” of
“onsekerheid” of “selfbewustheid” opdaag as gaste by jou deur. Probeer
om net vir 'n oombilik stil te staan en te oorweeg wat jy op daardie
oomblik dink. Die lysie aan die begin van die artikel kan dalk hiermee
help. Maak 'n kort nota van hierdie gedagte sodat jy later weer daarna kan
teruggaan. Vind dan uiteindelik 'n oomblik om oor die volgende twee vrae
te dink vir elkeen van die gedagtes wat jy neergeskryf het:

1. Watis die groter prentjie? Is daar dalk ander verduidelikings of
watter ander moontlike redes is daar vir hierdie situasie, anders as net
my eie aannames?

2. Watter raad sou jy vir jou beste vriend/vriendin gegee het, as hulle
in daardie situasie was, met daardie spesifieke gedagte? Ons het
dikwels baie wysheid of deernis teenoor ander mense, en dit kan help
om daarvan op jouself toe te pas...

' ol Hierdie is sommer net 'n paar idees:

Dis oukei om foute te maak.

Niemand is perfek nie.

My beste is goed genoeg.

Ek is sterk genoeg om hierdie situasie te hanteer.
Ek kon al voorheen soortgelyke uitdagings hanteer.
Dis goed om soms buite my gemaksone te beweeg.
Ek kies om deernis met myself te hé.

Ek kan/mag iemand vra vir hulp.

In hierdie oomblik is ek veilig.

Ek kies om te fokus op dit wat binne my beheer is.
Ek is goed genoeg.

Ander mense glo in my.

Hierdie situasie is tydelik.

Ek kan op my voete dink, planne maak, aanpas.

Natuurlik is God se Woord ook 'n wonderlike riglyn met
verskeie verse soos Jesaja 41: 10; Deuteronomium 31: 6;
Psalm 139: 14; Sefanja 3: 17; Lukas 1: 37; Filippense 4: 4-7.

Met tyd en oefening sal jy vind dat 'n mens nie 'n lewe
kan hé met geen negatiewe selfspraak nie, maar 'n mens
kan later, in die oomblik, jou gedagtes raaksien, vasvang
en vervang met 'n gedagte wat daardie situasie effens
makliker, eerder as moeiliker, kan maak.

Mag jy in die laaste stukkie van 2025, tussen alles wat
nog ingepas moet word en waar 'n mens kan voel dat
die jaar te lank was, 'n bietjie rustigheid vind deur te
“dink oor wat jy dink”, en mag die Heilige Gees jou help
om jou gedagtes te vernuwe.

Van versoening tot sending - totdat almal gehoor het

Ds Leon Durie, FEBA Radio

In 'n wéreld vol onsekerheid, konflik en vrees, soek mense na vrede
wat hou. Romeine 5 wys ons die pad na vrede wat dieper lé as
politieke ooreenkomste of menslike pogings - 'n vrede wat spruit uit
versoening met God deur Jesus Christus. Maar hierdie vrede is nie
bedoel om net in ons eie harte stil te Ié nie. Dit is 'n boodskap wat
gedra moet word tot aan die uithoeke van die aarde.

FEBA Radio is een van die stemme wat hierdie hoop laat weerklink in
lande waar die evangelie nog onbekend is. In hierdie artikel fokus ons op
die vrede wat nie kan swyg nie - en hoe ek en jy deel kan wees van God se
groot sendingverhaal.

Die meeste mense wil in vrede en veiligheid leef. Ons wil nie met angs
oor ons skouer kyk of bekommerd wees oor ons kinders se veiligheid nie.
Ons droom van rus, sekerheid en beskerming. Maar die werklikheid vertel
‘n ander storie. Vrede ontwyk nasies en individue, vredesverdragte word
verbreek, en veiligheid blyk dikwels 'n brose illusie te wees.

Romeine 5: 1-11 wys vir ons 'n pad na ware vrede en sekuriteit - nie 'n
tydelike of oppervlakkige gevoel nie, maar 'n vaste, geestelike werklikheid
wat diep in God se genade geanker is.

M A A S N e A

Van versoening tot sending - totdat almal gehoor het

Omdat ons dan nou op grond van geloof geregverdig is, het ons vrede by God
deur ons Here Jesus Christus (Rom 5: 1, AFR2020).

Hierdie vrede begin by 'n nuwe verhouding met God. Deur geloof word
ons geregverdig; deur Christus kry ons toegang tot die genade waarin ons
vasstaan. En ons mag ons verheug in die hoop dat ons deel sal hé aan sy
heerlikheid (vers 2).

Maar Paulus gaan verder: Ons kan selfs roem in verdrukking. Want lyding
bring volharding voort, volharding karakter, en karakter hoop - 'n hoop
wat nie beskaam nie omdat God se liefde deur sy Gees in ons harte
uitgestort is (verse 3-5).

Die werklike probleem - en die enigste oplossing

Baie mense probeer vrede bewerk deur alle godsdienste “gelyk te
maak” en verskille weg te redeneer. Daar word dikwels gepleit vir groter
verdraagsaamheid, asof dit die sleutels tot wéreldvrede hou. Maar ware
vrede |é nie in kompromie tussen godsdienste nie; dit |1é in die unieke
persoon en werk van Jesus Christus. Hy sé self: Ek is die weg en die waarheid
en die lewe; niemand kom na die Vader behalwe deur My nie (Joh 14: 6).

Die Heidelbergse Kategismus herinner ons daaraan dat ons enigste troos
in lewe en sterwe is dat ons aan Jesus behoort — liggaam en siel, in lewe
en in dood. Hy het met sy bloed vir ons sondes betaal en ons van die mag
van die duiwel verlos. Hy bewaar ons so volkome dat geen haar van ons
kop val sonder die wil van ons Hemelse Vader nie.

Ware vrede begin wanneer ek drie dinge besef:

1. Hoe groot my sonde en ellende is.

2. Hoe ek daarvan verlos word.

3.  Hoe ek God vir hierdie verlossing dankbaar kan wees.

Ons leef egter in 'n samelewing wat sonde ontken, relativeer en
herdefinieer. God se heiligheid word verswyg, en Hy word dikwels
“aanpasbaar” by menslike begeertes gemaak.

Tog skets Romeine 5 die waarheid duidelik: Toe ons nog magteloos was, het
Christus op die regte tyd vir goddeloses gesterf. ... God bewys egter sy liefde vir
ons daarin dat Christus vir ons gesterf het toe ons nog sondaars was (verse
6, 8).

Ons was vyande van God, maar Hy het in liefde die eerste
stap geneem. Deur Christus se bloed is ons geregverdig
en van oordeel gered; deur sy lewe word ons volkome
verlos (verse 9-10).

Regverdigmaking is nie op grond van werke nie, maar
deur geloof alleen. Hierdie geloof gee toegang tot vrede,
genade, hoop, liefde, verlossing en versoening.

VREDE WAT NIE KAN SWYG NIE

Van versoening tot sending - totdat almal gehoor het

Die vrede wat nie kan swyg nie

Wanneer hierdie waarheid in 'n mens se lewe 'n werklikheid word, kan jy dit
nie vir jouself hou nie. Ware vrede en hoop in Christus dryf gelowiges om
die goeie nuus te deel - totdat almal gehoor het.

Hier speel organisasies soos FEBA Radio Suid-Afrika 'n onmisbare rol. FEBA
vorm deel van die Far East Broadcasting Company (FEBC), wat reeds in 1946
begin het om die evangelie via radio China toe te stuur. Vandag versprei
hulle die goeie nuus na meer as 50 van die wéreld se mees vervolgde en
moeilik bereikbare lande, in sowat 152 etniese tale - vir byna 1 500 uur per
dag. Jaarliks ontvang hulle meer as 10 miljoen regstreekse reaksies van
luisteraars wéreldwyd.

'n Stem van hoop in onbereikte lande

FEBA se visie is eenvoudig maar kragtig: Om die Goeie Nuus van Jesus
Christus deur media aan die wéreld se moeilik bereikbare en mees
vervolgde nasies te bring.

Met behulp van 260 FM-, medium- en kortgolfstasies, asook
slimfoontoepassings en sosiale media, reik FEBA uit na mense wat andersins
nooit 'n Bybel of prediking sou kon hoor nie. Programme dek geestelike én
praktiese temas soos gesondheid, gesinslewe en omgewingsbewaring —
temas wat lewens verbeter én harte oopmaak vir die evangelie.

In Asié is FEBA se FRR-spanne (First Response Radio) dikwels die eerste op die
toneel na natuurrampe. Binne 72 uur rig hulle mobiele radiostasies op wat
noodsaaklike inligting, nuus en hoop aan verwoeste gemeenskappe bring.

Geloof wat saamsnoer

In Afrika word die evangelie deur duisende luisteraarklubs versprei — meer
as 20 000 in lande soos Mosambiek, Malawi en Tanzanié. Vanjaar alleen is

4 500 Oudiobybels en radio’s uitgedeel, met planne om hierdie bediening
verder uit te brei. FEBA se maandelikse Gebedsfokus en Nuusbrief, asook
die halfjaarlikse Radius-tydskrif, vertel gereeld stories van mense wat deur 'n
eenvoudige radiouitsending met God se liefde kennis gemaak het.

Deur vennootskap met FEBA kan gemeentes en individue deel word van
hierdie wéreldwye sendingpoging — om mense in ontoeganklike lande te
bereik met die goeie nuus van vrede en versoening in Christus.

Ons vrede, hul hoop

Die boodskap van Romeine 5 herinner ons aan die onbreekbare fondament
van ons geloof: vrede met God deur Jesus Christus. FEBA herinner ons
daaraan dat hierdie vrede bedoel is om gedeel te word. Ons leef in 'n wéreld
waar miljoene mense nog nooit die Naam van Jesus gehoor het nie — mense
vir wie oorlog, vervolging en geestelike duisternis 'n daaglikse realiteit is.

Van versoening tot sending - totdat almal gehoor het

Die vrede wat Christus gee, is nie net vir ons eie
gemoedsrus nie; dit is 'n boodskap wat die wéreld moet
hoor. Ons is geroep om draers van hierdie vrede te wees -
deur gebed, getuienis en betrokkenheid.

Maar dis nie al nie; ons vind ons roem ook in God deur
ons Here Jesus Christus, deur wie ons nou die versoening
ontvang het (Rom 5: 11, AFR2020).

Word deel van die beweging

FEBA Radio Suid-Afrika bied aan elke gelowige die
geleentheid om Handelinge 1: 8 (AFR33) prakties uit te
leef: ...julle sal my getuie wees in Jerusalem sowel as in die
hele Judéa en Samaria en tot aan die uiterste van die aarde.

Saam kan ons hierdie vrede en hoop uitdra totdat almal
gehoor het.

Kontak: +27 81 265 4801 | +27 12 335 5708 bISJ II}'{
Web: www.febaradio.co.za

Sosiale media: FEBARadioSA | feba_radio_sa

i ‘i CYUACHIA
il =4 nermmadn

In Christus vind ons vrede.
In gehoorsaamheid deel
ons dit met die wéreld.

Tessa Oppermann, Gemeente Rooihuiskraal

In Pharos se Skryf Afrikaans van A tot Z val hierdie opmerking van
die samestellers (Dalene Miiller en Sebastian Pistor) my op: Korrek
is nie altyd keurig nie. Dus, dit is goed om die taalvoorskrifte van
byvoorbeeld die Afrikaanse Woordelys & Spelreéls so nougeset
moontlik te probeer nakom, maar in die praktiese hantering van
tekste sal taalpraktisyns soms afwyk van die “reéls” ter wille van
die spesifieke konteks of die teikengroep vir wie die kommunikasie
bedoel is.

Die volgende aanbevelings kom uit Skryf Afrikaans:

*  Kers= Kersaand is die aand voor Kersdag, en Kersdagaand is die
aand van 25 Desember. Oukersaand word egter algemeen gebruik
na aanleiding van Oujaarsaand. Kerstyd, =boom, =party word met
'n hoofletter geskryf, want die Kers= is afgelei van Christus en het
niks met 'n kers te doen nie. Gebruik Kersvader (of informeel Vader
Krismis), en die Kerstyd [NIE: Kersgety/=seisoen] of die feestyd [NIE:
feesgety/=seisoen].

Paasfees/Pase Die tydperk word met 'n hoofletter geskryf. Weens
eienaamverbleking (waar die verband met 'n spesifieke persoon/
saak vervaag het) word algemeen verkies dat samestellings soos
paasbolletjies en paaseiers met 'n kleinletter geskryf word. Woorde
soos paasblom en paaslelie word altyd met 'n kleinletter geskryf
(behalwe aan die begin van 'n sin) omdat die hoofletters nie in plant-
en dierename behou word nie.

* Down se sindroom / downsindroom Die eienaamelement in
samestellings soos downsindroom kan met 'n hoof- of kleinletter
geskryf word, maar in 'n woordgroep soos Down se sindroom behou
die eienaamelement die hoofletter.

